
KOMISIONERI PËR MBROJTJEN NGA DISKRIMINIMI 
 

Nr.1055/2Prot.                                      Tiranë, më 06.11. 2023 

 

V E N D I M  

Nr.228 ,  datë   06 .11. 2023 

 

Komisioneri për Mbrojtjen nga Diskriminimi, bazuar në nenin 32, pika 1, gërma “a”, të ligjit 

nr.10221, datë 04.02.2010 “Për Mbrojtjen nga Diskriminimi”, të ndryshuar, mori në shqyrtim 

ankesën nr. 195, datë 28.09.2023, të paraqitur nga Shoqata Humanitare e Invalidëve Paraplegjikë 

dhe Tetraplegjikë të Shqipërisë, përfaqësuar nga znj. A H, kundër institucioneve shtetërore dhe 

private në qytetin e Durrësit, për shkak të aftësisë së kufizuar. 

Në përfundim të shqyrtimit të ankesës, Komisioneri për Mbrojtjen nga Diskriminimi, 

 

 

K O N S T A T O I: 

 

I. Parashtrimi i fakteve sipas subjektit ankues. 
 

Bazuar në ankesën e paraqitur pranë Komisionerit, ankuesja shpjegon se, në Bashkinë Durrës, 

institucionet social-kulturore, subjektet private pa përjashtim, institucioni i Bashkisë Durrës, 

Teatri, Spitali Rajonal Durrës, Poliklinika janë të paaksesueshëm nga personat me aftësi të 

kufizuar. 

Problematika që shoqëron personat me aftësi të kufizuar në qytetin e Durrësit dhe rrethinat e tij, 

është mungesa e infrastrukturës për lëvizjen me karrige me rrota, mungesa e rampave, trotuarët e 

papërshtatura. Vështirësi në akses të institucioneve të administratës publike por dhe mungesë të 

parkimit për personat me aftësi të kufizuar. Konkretisht vlen të theksohet mungesa e parkimeve, 

ku referuar legjislacionit, 1 me 50 duhet të jetë për personat me aftësi të kufuzuar. Ligji 

nr.93/2014 “Për përfshirjen dhe aksesueshmërinë e personave me aftësi të kufizuar”, i ndryshuar, 

VKM-ja nr.1074/2015 dhe VKM-ja nr.1503/2008, janë akte ligjore të cilat rregullojnë 

aksesueshmërinë për shfrytëzimin e hapësirave publike nga ana e personave me aftësi të kufizuar. 

Përfundimisht, ankuesi kërkon nga Komisioneri, krijimin e kushteve për akses nga ana e 

institucioneve të shtetit, për rregullimin e infrastrukturës dhe parkimet për personat me aftësi të 

kufizuar sipas legjislacionit në fuqi në Republikën e Shqipërisë. 

II. Ndjekja e procedurës për shqyrtimin e ankesës nga Komisioneri. 

Në nenin 1 të ligjit nr. 10221, datë 04.02.2010 “Për Mbrojtjen nga Diskriminimi”, të ndryshuar, 

përcaktohet se: “Ky ligj rregullon zbatimin dhe respektimin e parimit të barazisë dhe 

mosdiskriminimit në lidhje me racën, etninë, ngjyrën, gjuhën, shtetësinë, bindjet politike, fetare 

ose filozofike, gjendjen ekonomike, arsimore ose shoqërore, gjininë, identitetin gjinor, orientimin 

seksual, karakteristikat e seksit, jetesën me HIV/AIDS, shtatzëninë, përkatësinë prindërore, 

përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër”. 

 

Diskriminimi përkufizohet nga ligji nr. 10221/2010 “Për Mbrojtjen nga Diskriminimi”, të 

ndryshuar, në nenin 3, pika 1, si: “‘Diskriminim” është çdo dallim, përjashtim, kufizim ose 

preferencë, bazuar në cilindo shkak të përmendur në nenin 1 të këtij ligji, që ka si qëllim ose 

pasojë pengesën ose bërjen të pamundur të ushtrimit në të njëjtën mënyrë me të tjerët të të 

drejtave e lirive themelore të njohura nga Kushtetuta e Republikës së Shqipërisë, aktet 

ndërkombëtare të ratifikuara nga Republika e Shqipërisë, si dhe nga ligjet në fuqi”. 

 

Në bazë të nenit 7, të ligjit nr. 10221/2010 “Për Mbrojtjen nga Diskriminimi”, të ndryshuar, 

mbrojtja nga diskriminimi garantohet ndaj çdo veprimi ose mosveprim të autoriteteve publike ose 

të personave fizikë a juridikë që marrin pjesë në jetën dhe sektorët publikë ose privatë, që krijojnë 

baza për mohimin e barazisë ndaj një personi apo grupi personash, ose që i ekspozon ata ndaj një 

trajtimi të padrejtë dhe jo të barabartë, kur ata ndodhen në rrethana të njëjta ose të ngjashme, në 

krahasim me persona të tjerë ose grupe të tjera personash. 

 

Gjatë fazës së shqyrtimit paraprak të ankesës, në datën 27.10.2023, ankuesja paraqiti një email 

nëpërmjet të cilës deklaron se, heq dorë dhe tërhiqet nga ankesa objekt shqyrtimi për arsye 

subjektive, duke kërkuar që shqyrtimi i mëtejshëm i ankesës të mos vazhdojë. 

 

Në nenin 32, pika 3, të ligjit nr.10221, datë 04.02.2010 “Për Mbrojtjen nga Diskriminimi”, të 

ndryshuar përcaktohet: “3. Për shqyrtimin e ankesave që i drejtohen, komisioneri zbaton normat e 

parashikuara në Kodin e Procedurave Administrative, me përjashtim të procedurave që 

parashikohen nga ky ligj.” 

 

Në nenin 90, “Përfundimi i procedurës administrative”, pika 3, të Kodit të Procedurave 

Administrative, sanksionohet se: “3. Procedura administrative, e nisur me kërkesë apo kryesisht, 

deklarohet e përfunduar pa një vendim përfundimtar për çështjen, në rastet e parashikuara në 

nenet 93-96 të këtij Kodi. Deklarata e përfundimit të procedurës administrative, pa një vendim 

përfundimtar për çështjen, përbën akt administrative.”.  Ndërsa, në nenin 94 “Tërheqja e kërkesës 

apo braktisja e procedures”, pikat 1 dhe 3, të Kodit të procedurave Administrative, parashikohet 

si vijon: “1. Si rregull, në procedurën administrative të nisur me kërkesë, organi publik deklaron 

përfundimin e saj pa një vendim përfundimtar për çështjen, nëse pala që ka paraqitur kërkesën e 

tërheq atë. ……3. Në çdo rast, tërheqja e kërkesës apo braktisja e procedurës nuk ndikon në 

vazhdimin e tij, nëse organi publik çmon se vazhdimi i procedurës është në interes publik, me 

përjashtim të rasteve kur procedura është e tillë që mund të fillojë vetëm me kërkesën e pales.  

 

Bazuar në dispozitat e mësipërme ligjore, si dhe në kërkesën për tërheqje nga ankesa të paraqitur 

nga ankuesja në datën 27.10.2023, Komisioneri vlerëson se, procedura për shqyrtimin e ankesës 

nr. 195, datë 28.09.2023, të paraqitur nga Shoqata Humanitare e Invalidëve Paraplegjikë dhe 

Tetraplegjikë të Shqipërisë, përfaqësuar nga znj. A H, kundër institucioneve shtetërore dhe private 

ne qytetin e Durrësit, për shkak të aftësisë së kufizuar, nuk mund të vazhdojë, por duhet të 

deklarohet e përfunduar pa një vendim përfundimtar, për shkak se ankuesja është tërhequr nga 

ankesa.  

 

PËR KËTO ARSYE : 
 

Bazuar në nenin 32, pika 1, gërma “a” dhe pika 2, nenin 33 të ligjit nr. 10221/2010 “Për 

Mbrojtjen nga Diskriminimi”, të ndryshuar, nenin 90, pika 3 dhe nenin 94, pikat 1 dhe 3, të Kodit 

të Procedurave Administrative, Komisioneri për Mbrojtjen nga Diskriminimi, 

 

 

V E N D O S I : 
 

1. Të deklarojë të përfunduar pa një vendim përfundimtar, procedurën administrative për 

shqyrtimin e ankesës nr. 195, datë 28.09.2023, të paraqitur nga Shoqata Humanitare e 

Invalidëve Paraplegjikë dhe Tetraplegjikë të Shqipërisë, përfaqësuar nga znj. A H, kundër 

institucioneve shtetërore dhe private në qytetin e Durrësit, për shkak të aftësisë së kufizuar, 

për arsye se pala ankuese është tërhequr nga ankesa.  

 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni.           

 

 

  KOMISIONERI 
 
 
                    Robert GAJDA 

